
Te Rahinga Wera Moana – Ngā Ariā Matua

Te Rahinga Wai, Wera hoki 
· Kua noho tau te āhuarangi o Papa mō ngā rautau e hia nei. 

· Mō te āhua o tēnei noho, me rite te hounga mai o te wera me te wai ki te hau takiwā ki tōna putanga anō.

· I ēnei rā, tērā pea e raru ana te pāmahana o te hau takiwā i ngā putanga hau pēra i te hauwaro hāorarua(nā te tangata tonu), ā, kua kore e rite te putanga me te hounga mai o te wera.

Te Riponga Wai (Te Rahinga Wai)
· He ngāwari noa iho te riponga wai o te ao:

· Whakaeto ake ai te nuinga o te wai i ngā moana. He paku noa iho e whakaeto ake ana i ngā roto, i ngā awa, i te oneone, i ngā tipu o te whenua.

· Ka tōtāhia te wai hei ua, hei hukarere rānei, ā, ka heke anō ki te whenua, ki te moana.

· Ahu mai ai te āhua 93% o te wai whakaeto i ngā moana.  

· Tōna 71% o te ua, o te hukarere rānei ka heke ki te moana.

· Nā reira, nui atu te wai whakaeto i te moana i te wai heke hoki anō hei ua, hei hukarere ki te moana. He pai tēnei ki a tātau nā te mea koinei te ahunga mai o te nuinga o te wai māori ki te ao. 3% anake te rahi o te katoa o te wai o Papa, he wai māori.

· Ko te toenga wai ka rere anō ki te moana mā te awaawa, mā te whakaeto anō o te wai oneone, ā, ka ripo anō te wai. 

Te Rahinga Wera
· He āhua uaua kē atu te rahinga wai o Papa.

· Ko te ngao kōmaru, arā, ko ngā hihi o Tamanuiterā, ka mau ki a Papa i tētahi wā, me te whakahokinga atu o taua ngao ki te rangiātea i taua wā anō mā te whakaata, mā te parawhiti hoki, ka kīa ai he rahinga wera.

· I ahu mai te kaha, te ngao, te hana o te hau takiwā, arā o te kōhauhau i a Tamanui-te-rā(te ngao kōmaru).

· Ka whakaatahia tētahi wāhanga o te ngao kōmaru ka tau mai ki te mata o Papa, ā, ka mau tētahi wāhanga hei ngao wera i te whenua, i te waitai hoki.

· Iti iho i te 20% o te ngao kōmaru ka rere mai ki te ao ka mau i ngā hau me ngā ao o te kōhauhau, 50% ka mau ki te mata o Papa, otirā, ki te waitai, ā, 31% ka whakaatahia ake ki te rangiātea. 

· Ko te wāhanga nui o ngā hihi o Tamanuiterā ka mau i a Tangaroa(tōna 50%), ā, ka rere ake te nuinga i a ia hei tākohu, hei parawhiti hoki ki te kahu o Papa.

Te reretītaringa o te wera.
· Terā ētahi āhuatanga ka pā mai ki te rerenga o te ngao kōmaru ki a Papa.

· Te hanga o Papa – nā te hanga tīrakerake o Papa, kāore e rite te pā mai o ngā hihi o Tamanuiterā ki ōna wāhi katoa.

· Ko Papa Titaha – Nā te tītaha o te tuaka o Papa i a ia e huri āmio ana i a Tamanuiterā, ka rerekē te pānga ā-kaupeka nei o te hana ki ngā pou. Ka pā te nuinga ki te rohe puku o waenganui.

· Nā tēnei ka whai arapiki haere te pāmahana mai i ngā pou ki te pae weherua o waenganui.

· Nā tēnei rerenga kētanga o te pāmahana ka hua mai ai he auhuringa i te kōhauhau i waenganui i ngā pou me te pae weherua.

· Ngā hau – ka kawea te wera, hei tākohu ki ngā pou. Mā ngā kapua tākohu nei e tohu mai te rerenga o te wera ki te mata o Papa.

· Ngā rehu matūriki – tērā e marara noa ai te waiora a Tāne i ngā rehu matūriki i te takiwā.

· Te tākohuwai me te puehu – ka mau te waiora a Tāne i te puehu me te tākohuwai o te hau takiwā, ā, mā konei e whakaiti te rerenga o te hana ki te mata o Papa – engari kāore i te nui rawa. 

Te Tātuakawe o Te Ao 
· Ko tā te riponga moana, he tuku wai, he tuku wera hoki ki te kōhauhau, ko tāna ano he kawe i te wera ki te ao mā te ia, mā te aumoana.

· Ko tētahi o ēnei aumoana matua e kawe wera ana i te moana ka kīa ai ko te tātuakawe o te ao.

· Ka kawea e te aumoana te wera i te rohe weherua ki ngā pou.

· Ka rere te wera i te raki ki runga ki te kōhauhau, ka heke te papa waimātao ki raro i te kārewa mahana o te wai, ā, ka heke haere ki ngā moana waipū o te ao.

· Ka 1000 tau pea te roa o te huringa aumoana nei.

· Hei tā ngā tohunga pūtaiao, he hira anō ngā paku rerenga kētanga o te kawenga wera o tātuakawe nei mō te whakarite, te whakatau rānei i te āhuarangi o te ao.

Te rōrahi wera. 
· Kei runga ake te rōrahi wera o te wai o ngā matū māori – tae atu ki te hau, te toka, te oneone anō hoki.

· Ko te rōrahi o te wera, ko te wera hei whakapiki kotahi ine pāmahana C o te kotahi kirokaramu o tētahi matū.

· Wera ai, mātao ai ngā wāhi katoa o te mata o Papa, ao te pō, pō te ao.

· Ka tere mahana ake te whenua i te moana inā rite ai te rerenga mai o te ngao kōmaru.

· Ka tere mātao ake, ka tere tuku wera atu te whenua ki te kōhauhau, i te moana.

· Ahakoa ka mau i te kārewa o te moana ngā hihi o Tamanuiterā i te awatea, kāore e tino piki ake te pāmahana i te mea:

· He nui atu te rōrahi wera o te wai,

· Ka rere te nuinga o te ngao kōmaru ki raro i te kārewa o te moana, mau atu ki reira – otirā i te wai mahea tonu, ā, 

· Ka kawea tītaria te wai kua whakawerahia ki raro tonu mā te kōroritanga o te hau i te wai, nā ka nui kē atu te rahi o te wai hei mau i te wera o te rā.

· He mea whakariterite ngā āhuatanga o Tāwhirimatea i te nuinga o te whenua me te moana e ngā pāhekohekotanga a Tāne, a Tangaroa, a Ranginui anō hoki.

· Ka whāiti kia motu ētahi o ngā pānga ki te āhuarangi.

· Ka whānui kē te horapa o ētahi kia whenua, kia moana rawa, (arā, ngā marangai nui, ngā āhuarangi o roto whenua rawhaki). 

